
Datum: 13.06.2025  

1 De Joresbäitrag ass 132 Euro.
Memberszuel ass op 135 begrenzt, 85 Member Schanzer Fëscherfrënn a 50 Member ASV.
Fir Member ze gi muss een am Besëtz vum däitsche Permis sinn. (Fischereischein)
Et muss ëmmer minimum e ganzt Joer am Viraus bezuelt sinn.
De Bäitrag ass ëmmer den 1 Abrëll fälleg.
Aktiv Éieremember si Member déi vum Kommitee fir besonnesch Déngschter als Éieremember
ernannt goufen a  Member déi den Alter vun 80 Joer erreecht hunn. Si zielen net zu der
begrenzter Zuel vun 135, mussen awer wéi all aner aktive Member de järleche Bäitrag bezuelen.

 Et muss ee minimum 2 x am Joer hëllefen.
Sou laang wéi op den offizielle Botzaktioune geschafft gëtt däerf kee fëschen.

 En eemolege Bäitrag vun 120 Euro ass beim Antrëtt ze bezuelen.
All Member muss eng Proufzäit vun 2 Joer absolvéieren. An deenen 2 Joer gëtt den neien
Member net am Kommitee ugeholl, an de Kommitee kann d'Memberschaft beim geréngste
Mëssfalen ophiewen.
Déi am Viraus bezuelte Cotisatioune kritt de Member zréck iwwerwisen.
D'Kanner vun de Member  däerfen sou laang wéi se studéiere fir näischt fëschen

 a kréie vun de Schanzer Fëscherfrënn e Studentepermis, mussen awer vun 18 Joer un all Joer
dem Kommitee e Schoulzertifikat schécken. 

Ass ee vun de Memberen hire Kanner aleng um Weier fir ze fëschen,
muss hien sech mat sengem Studenteschäin ausweise kënnen .
Kanner bis 16 Joer mussen a Begleedung vun engem Erwuessene sinn.

2 Trëtt e Member aus dem Club, huet hien d'Recht nach esouvill Méint derbäi
ze sinn ewéi hien am Viraus bezuelt huet.
Ass en trëftege Grond fir den Austrëtt do an d'Cotisatioun réischt kierzlech bezuelt,
kann de Member, nodeem de Kommitee agewëllegt huet, seng Jorescotisatioun
zréckiwwerwise kréien.
Den eemolege Bäitrag vun 120 Euro gëtt net zréckbezuelt.

3 Jiddereen deen e gëltege Permis vun de Schanzer Fëscherfrënn huet,
däerf mat Famill , Frënn a Bekannten op de Weier kommen, vun deenen däerf awer 
nëmmen 1 (een) mat 1 (enger) Aangel fëschen, a muss am Besëtz vum däitschen
Permis sinn. Et soll awer net ëmmer dee selwechte sinn dee mat fësche kënnt.
Och de Member däerf dann nëmme mat enger Angel fëschen
Wann ëmmer dee selwechte mat kënnt, muss deen och Member ginn an de Bäitrag bezuelen.
Kanner déi mat fëschen zielen net derzou, mussen awer ënner 16 Joer en däitsche 
Jugendfëschereischäin hunn  an a Begleedung vun engem erwuessene Member sinn deen am 
Besëtz vum däitsche Fëschereischäin ass. Vu 16 Joer un däerfen se aleng fëschen, mussen dann
awer den däitsche Fëschereischäin hunn. 

4 Fir keng ongebiede Gäscht op de Weier ze lackelen ass et verbuede Fotoe a Filmer vum Weier
a vu kapitale Fësch an de soziale Medie wéi Facebook, Instagram asw… ze publizéieren.

De Betrag fir "Net-Hëllefen" bei eise Botzaktiounen oder Organisatiounen ass op 50 Euro festgeluecht, 
an dat bis zum Alter vu 65 Joer,  a gëtt mat der Cotisatioun verrechent.

Clubinternt Reglement

Onse Weier läit an engem Naturschutzgebitt an dowéinst si keng Partyen erlaabt.
Et dierf ee mat Famill a Frënn op dem Weier e schéinen Dag verbréngen ouni d'Natur
an déi aner Fëscher ze stéieren ( Musek asw. ) an och fir sämtlech Problemer mat den
lokalen Obregkeeten ze vermeiden. Ab 22.00 Auer muss et roueg sinn um Weier.

5 Pro Permis vun de Schanzer Fëscherfrënn sinn 2 (zwou) Aangelen erlaabt. 
Dës Aangele mussen op engem Stand ( Plaz - a Reechwäit) leien.
Kanner déi mat fëschen zielen net duerzou.
Souwuel de Member wéi och deen deen e mathëlt däerfe jiddereen nëmme mat enger 
Aangel fëschen.

6 Nuetsfëschen ass verbueden
a Vum 1. November bis den 31. Mäerz däerf net gefëscht gi vun

owes 19 Auer bis 7 Auer mueres.
b Vum 1. Abrëll bis den 31. Oktober däerf net gefëscht gi vun

owes 23 Auer bis 5 Auer mueres.

7 An Däitschland ass d'Fësche mat gefierfte Mueden , gefierfte Pinkys 
a mam gefierfte Fudder verbueden.

8 D'Fësche mam liewege Fësch ass och verbueden.

9 Schounzäiten 

Hiecht 15.02   -   31.05
Zander 15.02   -   31.05
Stör dat ganzt Joer Beim Fang w.e.gl. schounend zrécksetzen.
Kazewels däerf net zréck gesat ginn ! ! !

10 Moossen

Hiecht 50 cm
Zander 45 cm
Schlei 25 cm
Laangfësch 50 cm
Kaarp 35 cm

11 Mir halen eis un dat saarlännescht Fëschereigesetz.

12 Pro Permis däerfe pro Dag 2 Hiecht, oder 2 Zander  oder 5 Frellen
oder 1 Hiecht an 1 Zander oder 1 Hiecht an 3 Frellen, oder 1 Zander an 3 Frellen
gefaang ginn. All déi aner Fësch sinn net limitéiert.
Wa festgestallt gëtt, dass iwwerdriwwe vill Routa oder aner Fësch mat Heem
geholl ginn, kënnen déi zwee Kommiteeën eng Begrenzung festleeën.
Et däerf kee Member sech um Fësche beräicheren, d.h. et däerfe keng Fësch verkaaft ginn

13 D'Bootsfëscherei ass erlaabt, an de Kommitee bestëmmt ob en zousätzlecht Boot däerf
op de Weier bruecht ginn.
Um Weier leien de Moment zwee privat Booter, dës gi mam Numm vum
Besëtzer vermierkt, a mat enger Kette mat Nummerschlass op déi Plaz
déi fir se virgesinn ass ugestréckt.
All Schlass kritt dee selwechte Code an dëse gëtt all Member matgedeelt.
Jiddereen däerf d'Booter benotzen, muss et awer un de Besëtzer oftriede wann
dee kënnt, a muss et nom Fëschen nees op der selwechter Plaz ustrécken.
D'Booter sinn net do fir Jux Faarten ze maachen an et däerf och kee Bootsfëscher 
déi aner Fëscher stéieren.
D'Besëtzer:  Kauffmann Carlo, Raez Jos



14 Campéiere ronderëm de Weier ass net erlaabt. Een- oder Zweemol 
Iwwernuechten ass net campéiert.

15 Am Weier schwammen ass verbueden. 

16 De Schwammverbuet gëllt och fir d'Honn.
Sinn nach aner Fëscher um Weier sinn d'Honn un der Léngt ze halen.

17 All Member ass gebieden de Weier propper ze halen an all eidel Fläschen, Béchsen, Dëppercher, 
asw... mat heem ze huelen.
Wëllt ee gebrauchte Saachen, déi een doheem net méi brauch, mat op de
Weier bréngen, muss dat mam Kommitee ofgestëmmt ginn.
Mir hu véier Grillplazen déi jiddereen däerf benotzen a mir wëllen nët
dass op all Eck eng nei Feierplaz ugefaang gëtt. D'Feier muss geläscht ginn ier een de Weier 
verléisst, an d' Grillplaz muss nees gebotzt ginn.
Zigarettestëmp sinn z'entsuergen an däerfen net an d'Wiss, op de Wee, an de Grill, an de Weier
oder soss éierens gehäit ginn.
D'Material aus de Buden däerf och vu jidderengem benotzt ginn, muss awer duerno nees propper
gemaach an zréck an d'Bud gestallt ginn.

18 An der Afaart fir op de Weier ass eng Barrière mat engem Nummerschlass. 
Dës Barrière muss all Member hannerun sech zou maachen an d'Schlass nees anhänken,
souwuel beim Ran- wéi och beim Erausfueren.

19 Déi zwee Kommiteeën kënne Clubfëschen vu Gaaschtveräiner bei eis um Weier erlaben.
D'Konditioune fir dëst Fësche kréien d'Veräiner am viraus matgedeelt.

20 Verstéisst e Member géint d'Statuten oder dëst clubinternt Reglement, kann de Kommitee den 
Austrëtt beschléissen.

21 Eventuell begrënnte Reklamatiounen si schrëftlech un de President oder
un e Kommiteesmember ze riichten, fir dass de Kommitee eng Entscheedung 
iwwert de gemellte Problem kann huelen.

22 Déi zwee Kommiteeën kënne jidderzäit Ännerungen um Reglement virhuelen,
oder Ausnamen erlaben.

23 Dëst Reglement trëtt den 01.07.2025 a Kraaft an annuléiert an ersetzt dat bis zu
 dësem Datum gëltegt Reglement.

De Kommitee Schanzer Fëscherfrënn


